
 POSTA LADINA | 7 Mardi, 22 settember 2026

Dumandà davo

«Plaschair da cumbatter 
pel service public»

FMR: Simona Caminada, ella ha infuor-

mà in gövgia a mezdi al persunal davart 

las masüras da spargn da RTR e davart 

la restructuraziun. Co ha reagi il per-

sunal süls müdamaints?

Simona Caminada: Il messagi es stat 
da muossar co cha RTR spargna dal 
2027 quists 100 000 francs. E tschel 
messagi grond es stat cha nus vain fi-
nalmaing pudü preschantar il nouv 
team da direcziun. Ed eu n’ha ün 
enorm plaschair da quista squadra chi 
s’ingascha cun corp ed orma pel ser-
vice public. Nus eschan in üna fasa da 
transfuormaziun e cun quai daja mals-
gürezzas, ma nus vain uossa pudü dar 
ün prüm sclerimaint davart la nouva 
structura.

SRF stricha 38 plazzas, RTS 25, RSI  

ot fin dudesch – ma RTR ingüna. As 

poja dir cha RTR mütscha cun ün ögl 

blau?

Fin dal 2029 sto la SRG SSR tenor la de-
cisiun politica spargnar 270 milliuns 
francs. Pel 2027 vaina provà da nu 
spargnar pro’l program e perquai ana-
lisà las structuras e’ls process in l’inte-
ra SRG SSR. RTR lavura fingià hoz cun 
structuras fich simplas e schlancas. 
Perquai nu vaina stuvü relaschar per-
sunas. Quai es per mai natüralmaing 
stat ün grond schligerimaint.

Il nouv team da direcziun as cumpuona 

sper Ella sco directura da set persunas. 

Nun esa massa blers «schefs» e «schef-

fas»?

Cul program da transfuormaziun «Ena-
vant» vaina decis da far structuras chi 
valan per tuot las unitats da la SRG SSR. 
I dà perquai reglas. Schi’s guarda con-
cret: Avant il program da trans-
fuormaziun vaivna set plazzas illa di-
recziun ingrondida. Hoz vaina eir set 
plazzas, ma cun ot fatschas, e quai pervi 
cha üna partiziun vain manada da duos 
persunas in ün co-lead.

Üna part dals respargns dess gnir ra- 

giunta tras üna collavuraziun plü stretta 

cullas otras regiuns linguisticas pro 

emischiuns d’actualità. Che voul quai 

dir concretamaing?

Nus provain da lavurar plü stret in-
sembel culs oters. Nossas istorgias gri-
schunas han potenzial eir giò la Bassa 
ed eir illas regiuns talianas e francesas. 
Il böt da la transfuormaziun «Ena-
vant» es da crescher insembel plü 
ferm ed eir da profitar ün da tschel. 
Per exaimpel: Üna contribuziun chi 
va aint il telesguard, po eir gnir emissa 
in ün’otra fuorma per exaimpel pro 
Schweiz Aktuell.

Il squitsch politic sülla SRG SSR resta 

inavant ot. A partir da l’on 2029 sto 

mincha chasada pajar be plü 300 

francs taxas da medias. Sun las masü-

ras comunichadas simplamaing ün «pre-

ludi» da tuot quai chi vain amo ils pros-

sems ons?

Il respargn per l’on 2027 vaina uossa 
elavurà – ma nus vain da spargnar ina-
vant. E quai eschan nus uossa vi dad 
elavurar.

Al cumanzamaint da settember ha’la cu-

manzà seis nouv job sco directura. I’s po 

dir ch’Ella nun ha propcha gnü ün cu- 

manzamaint simpel. Ha Ella fat quint 

quai uschè? O füss Ella il plü jent resta-

da amo amo ün mumaint in Italia sco re-

dactura?

Sco schurnalista saja: I’s sto far bunas 
retscherchas avant chi’s piglia üna deci-
siun. E quai n’haja fat. Eu n’ha savü che 
chi’m spetta. Eu sun amo hoz persvasa 
cha quai es statta la dretta decisiun. Nus 
vain grondas sfidas, hai, ma eu n’ha 
plaschair d’esser quia e da cumbatter 
per ün bun e ferm service public per la 
Rumantschia.  
 Intervista: Sandro Buchli/fmr

Plazzas nu vegnan strichadas
Il cussagl d’administraziun da la 

SRG SSR ha confermà in gövgia 

il nouv team da direcziun da 

Radiotelevisiun Svizra 

Rumantscha RTR. Implü esa gnü 

cuntschaint cha RTR nu sto l’on 

chi vain strichar plazzas sco 

otras unitats da la SRG SSR.

La directura da RTR Simona Caminada, 
chi ha cumanzà al principi da settem-
ber sia lavur, survain ün nouv team  
directiv: Valentin Schmed surpiglia il 

sectur infuormaziun, Anna Serarda 
Campell e Tinet Gaudenz surpiglian 
sco co-manaders la partiziun cultura/
società e savair/divertimaint e Flavio 
Bundi dvainta manader distribuziun e 
public.

Pro vegnan amo trais «business part-
ners»: Flurina Foppa pel sectur da resur-
sas umanas, Beat Lozza pel sectur fi-
nanzas/stab e Corsin Gadola pel sectur 
operaziuns. Quai ha confermà il cussagl 
d’administraziun da la SRG.SSR in 
gövgia passada. 

L’unità regiunala rumantscha da la 
SRG SSR ha annunzchà in gövgia chi’s 
haja da spargnar 100 000 francs l’on 

2027 (verer chaistina). Ils respargns 
vegnan realisats sur las structuras e 
process sco eir cun trar a nüz plü ferm 
sinergias. Üna reducziun da plazzas 
pro RTR nun es previsa pel 2027.

Pro las otras unitats da la SRG SSR 
vegnan strichadas diversas plazzas: 
SRF strichà 39 plazzas cumplainas, 
RSI ot fin dudesch plazzas e RTS fin 25 
plazzas. Fin l’on 2029 sto la SRG SSR 
spargnar raduond 270 milliuns 
francs, 80 milliuns francs fingià fin 
dal 2027. Quai es üna consequenza da 
la reducziun da la taxa da medias de-
cis dal Cussagl federal.

 Sandro Buchli/fmr

Il nouv team da direcziun RTR (da schnestra): Corsin Gadola, business partner Operaziuns; Tinet Gaudenz, co-manader Cultura/Società e Savüda/Divertimaint; 

Flurina Foppa, business partner HR; Valentin Schmed, manader Infuormaziun; Simona Caminada, directura; Flavio Bundi, manader Distribuziun & Public; Beat 

Lozza, business partner Finanzas e Stab; Anna Serarda Campell, co-manadra Cultura/Societad e Savüda/Divertimaint. fotografia: RTR

Survista da las  
masüras da spargn da RTR 

Il böt da spargnar pro Radiotelevisiun 
Svizra Rumantscha RTR dal 2027 es 
100 000 francs. Implü tschercha RTR 
üna collavuraziun plü stretta cun 
otras regiuns linguisticas pro emi- 
schiuns d’actualità. L’adöver d’in-
telligenza artificiala vain augmantà 
pro’ls archivs. RTR prevezza eir üna re-
ducziun da prestaziuns da marketing 
per l’on 2027.                 (fmr/sb)

Gronds pass a favur da la Büvetta

D’incuort ha ün inscunter a 

Scuol dat schlantsch per 

ramassar raps a favur da la 

Büvetta. La Fundaziun Büvetta 

Tarasp douvra 4,5 milliuns francs 

per pudair contribuir sia part a 

la sanaziun e per «revitalisar» la 

perdütta architectonica dal 

turissem da cura in Grischun.

Il president dal cussagl da fundaziun 
Jon Albert Fanzun e la presidenta da la 
società, Martina Melcher, han pudü  
guardar inavo pro lur ultim inscunter 
avant ün pêr dis sün ün on cun divers 
pass a favur da la Büvetta. La Fundaziun 
Büvetta Tarasp e la Società Pro Büvetta 
Tarasp han organisà d’incuort ün ins-
cunter cumünaivel i’l Bogn Engiadina 
Scuol – consciaintamaing dürant ils dis 
europeans da monumaints, sco cha las 
organisaziuns han scrit in üna comuni-
caziun.

Ün edifizi periclità

La Büvetta Tarasp rapreschainta il cum-
anzamaint dal turissem da cura in En-
giadina Bassa e sta suot protecziun da 
monumaints. L’edifizi marcant a Nairs 
va però vi e plü in decadenza ed as re-
chatta in üna zona periclitada d’üna 
bouda. Fingià lönch daja l’intenziun da 
sgürar e restorar la Büvetta. L’on 2026 

s’haja pudü far ün grond pass inavant 
per quel intent: In favrer ha la società 
Pro Büvetta Tarasp preschantà ün plan 
da sanaziun e gestiun concret cun su-
stegn finanzial da Chantun e Confe- 
deraziun. In avrigl ha lura eir il suveran 
da Scuol acconsenti a l’urna üna fi-
nanziaziun cumünala da s-chars quat-
ter milliuns francs per la sanaziun. Ed 
in gün es gnüda fundada la Fundaziun 
Büvetta Tarasp chi surpiglia dal cumün 

la parcella in ün suotdret da fabrica, chi 
organisescha lura la sanaziun e gestiu- 
nescha davo la Büvetta.

Contribuir ün quart dals cuosts 

Il president dal cussagl da fundaziun, 
Jon Albert Fanzun, ha dit in occasiun 
da l’inscunter cha la Büvetta Tarasp saja 
fingià adüna statta ün lö d’inscunter 
cun ün’atmosfera extraordinaria. «Cul-
la fundaziun es uossa s-chaffida la basa 

per dar a la Büvetta ün nouv futur.» 
Cha’l böt nu saja be da sanar il stabili-
maint unic, ma da revitalisar quel lö.

Avant cha las lavurs sül lö pon cum-
anzar, sto però eir amo la Fundaziun 
Büvetta Tarasp chattar sustegn finan- 
zial. Ella sto contribuir 4,5 milliuns 
francs als cuosts totals da var 18 mil- 
liuns francs. Be scha tuot la finanziaziun 
es garantida, vegnan nempe dats liber ils 
raps dal man public.  (cdm/fmr)

Il president dal cussagl da fundaziun Jon Albert Fanzun e la presidenta da la Società Pro Büvetta Tarasp,  

Martina Melcher pro lur inscunter.     fotografia: Lea Voss 


